
lierni iztueta - ehe-ko kidea 

«Konpromisoak hartuta, euskaraz bizitzeko aukerak sortuko ditugu» 

Norbanakoen konpromisoak euskararen normalizazioan duen garrantzia nabarmendu du Lierni Iztuetak: «Ausartak izan behar dugu». 

agurtzane solaberrieta - ANDOAIN 

Igande honetan EHEk Hizkuntz Eskubideen Eguna egingo du Oiartzunen. Helburua hizkuntz eskubideen urraketak salatu eta horiek nola gainditu hausnartu nahi du talde euskaltzaleak. Hala azaldu du Lierni Iztuetak. 
Igandean Hizkuntza Eskubideen Eguna izango da Oiartzunen. Zein da egun horren helburua? 

Helburu bat baino gehiago ditu. Alde batetik, hizkuntz eskubideen aurka egiten diren urraketak agerian utzi nahi ditugu eta eskubideen defentsan zer eta nola egin hausnartu. Bestetik, eskubideen aldeko indarrak ere aktibatu nahi ditugu, batez ere, Oarsoaldeko eskualdean. Han azkeneko urteetan euskalgintzak dezenteko indarra izan du; baina, herri ez hain euskaldunetan ez hainbeste. Horregatik, hango taldeak eta dinamika indartzeko eguna ere izan nahi du. 
Iaz Lesakan hizkuntz eskubideen alde indarrak bildu eta aktibatzea izan zenuten helburu. Urtebete igaro da. Ze balorazio egiten duzue? 

Hizkuntz eskubideen gaia mahai gainean jartzen ari garela esan dezakegu. Eta hori bada aurrerapauso bat. Hizkuntz eskubideak bermatzeko, ordea, ez dira urratsak egin. Alderdi politikoek ez dute benetako indarra jarri euskarak behar duen lege babesaren inguruan. 
Herritarrek, orokorrean, ba al dute hizkuntz eskubideen berri? 

Gaur gaurkoz ez. Oraindik kontzientziazio lan handia dago egiteko. Herritarrek euskararen aldeko jarrera badute; baina, egunerokotasunean, euskaraz bizitzeko hautua egiteko garaian, jarrera horretan ausardia falta dagoela sumatzen dugu. Norberaren konpromisoa hor dago. Dena den, Kontseiluak egin duen lanari esker, ziurtagiriaren bitartez esaterako, ikusarazi da herritarren parte-hartzea ezinbestekoa dela. Baina, oraindik lan handia dugu alde horretatik. 

Aurkezpenean esan zenuten aurten jauzi bat eman nahi duzuela. Nolako jauzia? 

Iaz urraketez hitz egin genuen. Aurten, berriz, ikusarazi nahi dugu benetan herritarrek konpromisoak hartzen badituzte, aukerak sortzen direla euskara hutsez bizi al izateko. Hori frogatzen duten testigantzak entzungo ditugu Nazio Bilkuran. 

Azaldu iezaiozu herritar bati nola har ditzakeen konpromisoak. 

Euskarazko harremana eduki nahi badu, posible da beti ere jarrera ausarta edukiz gero. Hau da, herritar bat edozeinekin harremana euskaraz egiten hasten bada, hasieran egoera deserosoa izango da; baina, gero berak hautu hori egin duenez, bestea euskaraz egitera behartuko du. Behartze horrek beste ondorio batzuk ekarriko ditu: euskarazko harremanak izateko ohiturak lantzea. Beraz, hautu pertsonal hori behar-beharrezkoa da. Adibidez, ez dugu ohiturarik osasun zentroetan edota epaitegietan euskarazko zerbitzuak eskatzeko; baina, euskarazko zerbitzuak askotan egon badaude. Demagun, epaitegi batean ofiziozko abokatu euskaldunak badaude, beraz, inportantea da herritarrek zerbitzu hori eskatzea. Edota ez badaude, inportantea da zerbitzu hori ez onartzea ere ikusarazteko ez dugula bigarren mailako herritarrak izan nahi, hizkuntz eskubideak ditugulako. Horrek, gainera, justizia sistemaren hutsuneak agerian utziko lituzke. 

Ardura politikoa dutenei ere mezua garbi helarazi nahi diezue: herritarrek hartutako konpromisoak beraiek ere hartu eta neurri politikoak abian jartzeko. Nolako neurriak? 

Alderdi politikoei eskatzen diegu euskararen normalizaziora iristeko gure hizkuntzak behar dituen neurriak ezartzeko. Esate baterako, lege babesa behar du euskarak, administrazioak euskarazko zerbitzua eskainiko duela bermatzeko; hizkuntz politika eraginkorra abian jartzea; euskararen ezagutza bermatzeko neurriak hartzea, gaur egungo eskolak ez baitu euskalduntzen. Euskalduntzen ez duten ereduek desagertu egin behar dute eta euskaldunduko dutenak ezarri. Euskaldundu ez diren herritarrekiko ere erakundeek badituzte ardurak: helduen euskalduntze eta alfabetatzea ziurtatzeko, bitartekoak jarri behar dituzte. Ezagutzaz gain, erabilera ere bultzatu behar dute. 

Duela gutxi EHEk politikariek erakundeetan eginiko agerraldiak aztertu zituen eta datua harrigarria da: 2.000 hitzaldi baino gehiagotan 174 besterik ez dira izan euskaraz egindakoak. Datuak ikusita, ez dirudi politikariak konpromisoak hartzeko prest daudenik. 

Argi dago arduradun politikoek hizkuntzari ez badiote garrantzirik ematen, nekez jarriko dela abian hizkuntza politika eraginkorra. Gure ustez, euskaraz ez dakiten arduradunak jarrita alderdi horrek zilegitasuna galtzen du. 

